
   UNMIK                                                                                                              

Institucionet e përkohshme të vetqeverisjes

Privremene institucije samoupravljanja
PROVISIONAL INSTITUTIONS OF SELF-GOVERNMENT

QEVERIA E KOSOVËS/ MINISTRIA E BUJQËSISË, PYLLTARISË DHE ZHVILLIMIT RURAL

VLADA KOSOVA/ MINISTARSTVO POLJOPRIVREDE, SUMARSTVA I RURALNOG RAZVOJA

GOVERNMENT OF KOSOVA/MINISTRY OF AGRICULTURE, FORESTRY AND RURAL DEVELOPMENT

Duke u bazuar në Rregulloren e UMNIK-ut nr. 2001/19 të datës 13 shtatorë 2001 Mbi Degën e Ekzekutivit të Institucioneve të Përkohshme të Vetëqeverisjes në Kosovë neni 1.3 pika (d), dhe Ligjin për Veterinari Nr. 2004/21  të datës 30.07.2004. neni 16 paragrafi 16.1, neni 19, paragrafi 19.1. pika (a) dhe neni 34, paragrafi 34.1 Ministri i Ministrisë së Bujqësisë, Pylltarisë dhe Zhvillimit Rural.
Nxjerr këtë:

UDHËZIM ADMINISTRATIV MA-NR. 05/2007
 PËR PËRCAKTIMIN E KUSHTEVE TË TREGJEVE TË KAFSHËVE 
Dispozitat e përgjithshme
 Neni 1
Qëllimi

Me qëllim të ruajtjes së shëndetit publik dhe shëndetit të kafshëve, duke përfshirë edhe mirëqenien e tyre, me këtë udhëzim administrativ, përcaktohen kushtet e përgjithshme dhe  tekniko - sanitare, të përcaktuara nga  Ministria e Bujqësisë, Pylltarisë dhe Zhvillimit Rural gjegjësisht Agjencioni i Veterinarisë dhe Ushqimit të Kosovës – AVUK-së, si autoritet kompetent për lokacionin të cilin organi kompetent komunal e lejon si vend për tregtimin e kafshëve të gjalla. 

Neni 2
Tregtimi i kafshëve të gjalla bëhet vetëm në vendet e lejuara nga organi kompetent komunal, pasi  ti plotëson kushtet e përcaktuara me këtë udhëzim administrativ.

Neni 3
 Kushtet e përgjithshme

3.1. Tregu i kafshëve të gjalla duhet të jetë jashtë qytetit dhe së paku 500m larg vendbanimeve,  duhet të ketë infrastrukturë rrugore dhe të jetë së paku 500m larg rrugës kryesore.

3.2 Lokacioni i destinuar për treg të kafshëve duhet që të mos ketë shërbyer në 20 vitet e fundit si varrezë e kafshëve apo si  deponi  publike e mbeturinave.

Neni 4
Kushtet e posaçme

4.1. Sipërfaqja e lejuar për tregtimin e kafshëve të gjalla duhet të jetë sa vijon:

a)  për kafshë të trasha duhet të jetë e siguruar hapësira prej së paku 2m² për një krerë,
b) për kuaj 3.5 -  4 m²
c) për dele së paku 1.2  m²  për krerë 

d) për derra 1 m²,
e) për qengja dhe gica 0.5 m².

4.2  Lokacioni për treg të kafshëve duhet të ketë objektet përcjellëse të cilat mundësojnë kryerjen e aktiviteteve të tregut të kafshëve.

4.3. Objekte përcjellëse sipas paragrafit 3.2 të këtij neni janë: zyra e veterinarëve të autorizuar nga autoriteti kompetent, zyrën për logjistikë në të cilën duhet të vendoset sistemi kompjuterik i cili e mundëson qasjen në bazën e të dhënave të fermave për skenimin e atyre të dhënave. Kjo zyrë duhet të jetë e vendosur ne hyrje të tregut të kafshëve.

4.4. Çdo treg i kafshëve duhet të posedojë thertoren sanitare për therje emergjente – sanitare të kafshëve. 

4.5 Lokacioni i lejuar për tregtim të kafshëve të gjalla duhet të jetë i shtruar me material të qëndrueshëm i cili lehtë mund të lahet, pastrohet dhe dezinfektohet.

4.6. Në lokacionin e lejuar për treg të kafshëve të gjalla, duhet të jetë sipërfaqja e ndarë për shitjen e shpezëve, kafshëve shoqëruese, kafshëve ekzotike të cilat mund të shitën vetëm në kafaze të veçantë.

Neni 5

Çdo treg i kafshëve duhet të jetë i mbuluar në mënyrë që të ruhet shëndeti i kafshëve nga ndikimet atmosferike: dielli, të reshurat dhe kushtet tjera ambientale.
Neni 6

6.1 Tregu për tregtim të kafshëve duhet të ketë një hyrje dhe një dalje të veçantë.

6.2  I tërë lokacioni i tregut të kafshëve të gjalla,  duhet të jetë i rrethuar me rrethojë në lartësi prej 2m  për t’u penguar hyrja dhe dalja e palejuar e kafshëve nga tregu.

Neni 7
7.1. Në hyrje dhe dalje të tregut duhet të jetë e vendosur barijera për dezinfektim të njerëzve, kafshëve dhe mjeteve të transportit.

7.2. Në treg duhet të jetë vendi i posaçëm për pastrim, larje dhe dezinfektim të mjetit transportues.

7.3. Pas shkarkimit të kafshëve mjeti transportues duhet të lahet, pastrohet dhe dezinfektohet.

7.4. Mjeti i transportit nuk mund të dal nga tregu pa dëshminë se i njëjti është dezinfektuar. 

7.5. Dëshminë e lëshon  personi i autorizuar nga AVUK.

7.6. Autoriteti kompetent do të autorizojë subjektet përkatëse për kryerjen e dezinfektimit.

7.7. Pas mbarimit të orarit të punës në ditët e caktuara si ditë tregu, tregu i kafshëve duhet të pastrohet, lahet dhe dezinfektohet. Me këtë rast ujërat e zeza dhe materiet ndotëse para se të derdhen në kanalizimin publik duhet të filtrohen.

7.8. Procedurat e dezinfektimit do të rregullohen me akt të veçantë nënligjor në përputhshmëri me legjislacionin në fuqi.                                                                                
Neni 8
8.1 Në treg duhet të sigurohet vendi i posaçëm - rampat  për ngarkimin dhe shkarkimin më të lehtë të kafshëve.

8.2. Tregu duhet të ketë ndriçim të mjaftueshëm.

8.2  Tregu duhet të ketë ndarjen e veçantë për  kafshët e dyshuara në sëmundje dhe për kafshët e sëmura. 

Neni 9

9.1. Në tregun e kafshëve, kafshët duhet të ndahen sipas llojit dhe kategorisë së tyre. 

9.2. Në treg duhet të jenë të vendosura vend lidhjet e kafshëve për kafshët e trasha, uji i pijshëm, vendi për ushqim dhe kanali për mbeturina. Për kafshët e trasha duhet të sigurohet vendi për lidhje, ndërsa për kafshë të imëta hapësira  për vendosjen e tufave dhe për shpezë edhe kavezat.  

9.3. Me qëllim të mirëqenies së kafshëve, tregu duhet t’a ketë vendin e veçantë për kafshët me të vegjlit e tyre.                                                                 

Neni 10
Të gjitha kafshët e gjalla të vëna në treg, duhet të posedojnë dokumentacionin relevant:    

a) certifikatën veterinare shëndetësore, 
b) certifikatën e transportit, 
c) numrin zyrtar të matrikulimit, 
d) pasaportën dhe 
e) vërtetimin për dezinfektimin e mjetit transportues deri në treg.

Neni 11
Dispozitat e veçanta

11.1 Hapja e tregjeve të reja të kafshëve nuk mund të bëhet pa u plotësuar kushtet e përcaktuara me këtë udhëzim administrativ.

11.2 Për tregjet ekzistuese të kafshëve, autoritetet kompetente komunale janë të obliguara që kushtet e tregjeve t’i plotësojnë sipas kërkesave të këtij udhëzimi administrativ në afatin prej gjashtë muajsh nga dita e nënshkrimit të tij.

11.3. Autoriteti kompetent – MBPZHR –së, AVUK-së, do t’i licencojë vetëm tregjet e kafshëve të cilat i plotësojnë kushtet sipas  këtij udhëzimi administrativ.

11.4. Autoritetet komunale do të caktojnë lartësinë e taksave hyrëse të kafshëve në treg dhe do t’i  menaxhojnë të hyrat e mbledhura nga këto taksa.

Neni 12    
Dispozitat  ndëshkuese
Moszbatimi i këtij udhëzimi administrativ, sanksionohet me ndëshkimet e përcaktuara në nenit 45 të Ligjit për Veterinarinë.
Neni 13

Hyrja në fuqi
Ky udhëzim administrativ hyn në fuqi  ditën e nënshkrimit.

Prishtinë, 13.03.2007
                                         
                  Ministria e Bujqësisë, Pylltarisë dhe Zhvillimit Rural,









     Zëvendësministri, 








                     Tomë Hajdaraj

